
	ISIZULU ULIMI LWESIBILI

IZINGA ELIPHANSI

(Iphepha lesibili)                            928-2/2 H
	



	GAUTENG DEPARTMENT OF EDUCATION

SENIOR CERTIFICATE EXAMINATION

ISIZULU ULIMI LWESIBILI

IZINGA ELIPHANSI

(Iphepha lesibili)

ISIKHATHI: 2 amahora

AMAMAKI:  80


	IMIYALO:

· Leli phepha lineziqephu ezinhlanu.

· Phendula noma yimiphi imibuzo EMIBILI kuphela.

· Izimpendulo maziphawulwe futhi zihlelwe njengoba kuphawulwe kwahlelwa imibuzo.

· Bhala ngesandla esifundekayo.

· Phendula ngesiZulu esamukelekile.


	


	ISIQEPHU A

INOVELI

UMBUZO 1

ISIGCAWU SENKANTOLO – M. MASONDO

Funda lezi zigatshana bese uphendula imibuzo elandelayo:
	


	Isiqephu A:
	


	Wake wathi ukuthula uKubheka, sengathi wetshisa amazwi akhe.  Aqhubeke futhi athi, “Wathi ukuba ezwe ngizikhalela kanjalo, wathukuthela waveva umlisa wansondo.  Nebala, Mbomvu ngawuthatha umthandazo.  Yena wayedamane engibalela imizuzu esingisalele.  Kwathi lapho ethi kusele imizuzu emihlanu, ngahlala kuye izithonto.  Wathi ethi bhu, sase singakimi isibhamu.  Nami-ke sekuhlangene ukwethuka nokuthukuthela, ngathuka sengidedele inhlamvu.  Kwaba ukuphela kukaZikode lokho.

“Pho wena wasinda kanjani esandleni somthetho, Khathide?” kubuza uNgubane.

“Leyo indaba ende nenzima kakhulu, Mbomvu,” kuthatha uKubheka, “ngazisola futhi ngakhala.  Kwathi lapho ngifikelwa umfanekiso waleyo ndawo engake ngaba kuyo, icebo lazakha ngokushesha.”

“Kungaba cebo lini lelo Kubheka?” Kubuza uNgubane.


	

	“Ngasuka ngokushesha ngaphikelela emoshali.  Ekufikeni kwami emoshali, ngacela unogada ukuba angibonise izidumbu.  Wala waphetha kodwa kwatholakala ukuthi imali ayiluthezi olumanzi.  Ngathi ukuba ngibone isidumbu somuntu owafa ngokudutshulwa, ngacela unogada ukuba angiboleke sona.  Wathi lapho ethi uyenqaba ngamesabisa ngokuthi ngizomchakida ukuthi uthathe imali yami wangifaka emoshali ngesikhathi esingekho emthethweni.  Wagcina esevumile.  Nebala-ke sasididinga isidumbu saye sasithi qithi eduze kwesidumbu sikaZikode.  Ngasibambisa wonke umzimba kaZikode, ivolovolo kanye nesitelingi semoto.”
	


	1.1 Ubani owayengafakanga imali enkampanini?

1.2 Ubani owayengazi ukuthi umsebenzi wawufanele wenziwe kanjani enkampanini?

1.3 Kwenzekani lapho sekusele imizuzu emihlanu?

1.4 Yisho kube KUBILI okwabangela ukuba uKubheka adubule.

1.5 UKubheka wayifihlelani indaba yokufa kukaZikode?

1.6 Ake usho ubuqili OBUTHATHU obenziwa yilo mlingiswa othile ukuze agqibe ubufakazi bokufa kukaZikode.

1.7 Shono imisebenzi emibili eyafundelwa uKubheka ngesikhathi esejele?
	(1)

(1)

(2)

(4)

(2)

(6)

(4)


Isiqephu B:

	“Kulungile-ke Khathide, ukuchazwa kwaleli thini kuyangicacela ukuthi indodakazi yakho izotshelwa ukuthi iyofaka le mali edamini lokubhukuda ngesikhathi esithile.  Engizo-kwenza ngizokhipha umseshi wami ozoqaphela indodakazi yakho.  Kuyothi lapho ifaka le mali emanzini, ayithathe umseshi ayiveze emaphoyiseni.  Sengiyajabula ngoba nencwadi iyobe iphakathi lapho, sekoba lula ukuthi amaphoyisa enze umsebenzi wawo,” kusho uNgubane.

Agxume aye phezulu uKubheka, “Ini! Awuboni ngani ukuthi ufaka mina otakwini engizama ukuphuma kulo, Mbomvu?”

“Kahle ngovalo entanyeni Khathide.  Le ncwadi ayibhaliwe ukuthi imali iphuma kubani futhi iya kubani.  Ababhali bale ncwadi bayothatha ngokuthi kwenzeke iphutha kubo.  Ukusuka lapho bayoke bame ukufuna izimali ukuze babone isimo sezinto,” kuchaza uNgubane.

“Kosizani-ke lokho Mbomvu ngoba laba bantu bobuya sebebuya ngenye indlela,” kubuza uKubheka.

“Kungaleso sikhathi-ke lapho ngobe ngilungisa bonke onoxhaka bami ngaso.  Mayelana nemali yakho ungesabi iyobe ihleli ezandleni zamaphoyisa.  Sekothi uma sekulunge ko-nke bese ngivela ukuze ngithole imali leyo,” kuchaza uNgubane.

“Kodwa lokho Mbomvu kufana nokuthatha ishansi,” kusho uKubheka sakweyisa.
	


	1.8 Izigebengu zazizoyithola kuphi imali yemvalamlomo?

1.9 Kwakuwubani indodakazi kaKubheka?

1.10 Ugxunyiswa yini uKubheka?

1.11 Ngobani ababhala le ncwadi yemvalamlomo?

1.12 Usuke enjani umuntu uma enovalo entanyeni?

1.13 UDuduzile wayengumuntu onjani?  Yisho okubili.
1.14 Yisho igama lehhotela elaliseduze neNcadu dam.

1.15 Bhala izizinda zendawo EZINTATHU ezitholakala kule ncwadi.  Bese usho nokuthi kwakwenzekani kuleyo naleyo ndawo.

AMAMAKI ESIQEPHU A ESEWONKE:
	(1)

(2)

(2)

(2)

(2)

(4)

(1)

(6)

[40]


	ISIQEPHU B

UMDLALO

UMBUZO 2

NGIWAFUNGE AMABOMVU – M. MOLEFE
	


	Funda lezi zindatshana bese uphendula imibuzo elandelayo:
	


Isiqephu A:

	Mgidi:

Yima Mzwezwe, mhlawumbe abasemsamo bathanda ukuba uMgidi 

aziphawulele yena izinyane lesizwe.



(Ageje eqala nje uMgidi.)

Msanka:
Masime iSilo.  Kungenjalo sizozinquma sona okwesibili bese 


siphenduka uMbomvubomvu ongaziwa kwelamaBomvu.  Wena 


wangasenhla!  Ngiyashweleza Ndabezitha!

Mgidi:

(Enqekuzisa ikhanda).  Ikhona indaba.  Ikhona inkulu.  Ithini ngalokhu 

induna yami?  Umlomo wakho usabophene namanje Msanka?  Okwaziyo 

ukushweleza kuphela?

Msanka:
Usabophene Ndabezitha.  Mayidle izishiyele!  Yinkatha yenkangala



lena.  Ngisho nezanusi zeLembe zaziyolala ngeziphundu nxa zinikwe le 

mfibinga ukuba ziyihulule.

Mgidi:

(Inyakame).  Uthini uMzwezwe?

Mzwezwe:
Kuya ngamagama awoQukulakanomzwezwe, Ndabezitha!

Mgidi:

(Iswace kakhulu iNkosi). Ndlunkulu!
Thulisile:
(Acwayize amehlwana) Ndabezitha!

Mgidi:

Akukaze kwenzeke lokhu esigodlweni sikaQuqudithambo!  Akukaze, 

ngimfunge uMaDumbe elele efusini!  (Ithule ibheme).  Ndlunkulu, 


ngiyabuza, indlalifa iqhibuke enhlabathini ilikhowe na?
	

	Thulisile:
(Ebambe umlomo).  Ndabezitha …!



(UMzwezwe usehlezi phezu komgodlagodla wakhe uvule amehlo 


abomvu kakhulu).

Mgidi:

Msanka, uNdlunkulu u …!  Kwathi mangikhiphe engilifunga 


njengabakhwekazi …! (Isukume ijuluke).  Selokhu adabuka amaBomvu 

kasizange iSilo sibhekane nabafazi enkundleni!  Umfazi liqulwa 


engekho, afike sekulungiswe iwisa aphihlizwe a …! (Iyaluze ngolaka).
	


	2.1 Ubani izinyane lesizwe okukhulunywa ngalo kule ndaba?

2.2 Iliphi leli siko elenziwa kule ndatshana?

2.3 Uboshwa yini umlomo kaMsanka?

2.4 Khetha igama okuyilonalona kubakaki:

2.4.1
Ukuhulula imfibinga kusho ukukhuluma (amanga; iqiniso, imbude).

2.4.2 Uma into iyinkatha yenkangala isuke (ihlekisa, iyinkinga, ijwayelekile).

2.4.3 Uma umuntu eshweleza usuke (ethayiza, exolisa, ebalisa).

2.5
Inkosi uMgidi uthukutheliswa yini?

2.6
UMgidi wayezalwa u _____________ no _______________

2.7 Kusho ukuthini ukuthi indlalifa iqhibuke enhlabathini njengekhowe?

2.8 AbakwaMbomvu abakwabani?

2.9 Ubani lona oyimbangi yenkosi?
	(2)

(2)

(2)

(2)

(2)

(2)

(2)

(2)

(2)

(1)

(1)


Isiqephu B:

	Mgidi:

(Uluhlaza cwe, nokho ulaka uluthukusile).  Basuseni phambi kwami, 


ngiyabenyanya!



(Basuswe bamiswe laphaya buqamama)



Mzwezwe, ake ubathele ngentelezi, ubabhule ngeshoba lenkonkoni ukuze 

bangasitheleli ngomshophi.



(Ababhule uMzwezwe, aqede abathele ngentelezi.  Abuye azoma eceleni 

kwenkosi).

Ibandla:
Bayede! Wena wendlovu!

Mgidi:

(Asho ngesihosho).  Bandla lami, bonke laba bazoklinywa bafe.  



Bazoklinyelwa phambi kwenu.  Ngifuna ukubakhombisa ukuthi ubaba 


wayewenzenjani amahlongandlebe esizweni sakhe.

Ibandla:
Wena weNdlovu!

Mgidi:

Okokuqala nje, ngicela nazi ukuthi umgcagco wami nalezi zintombi 


zakwaMajola wonakele.  UMajola, iqhawe lami ubukhombise bonke 


ubuqotho bakhe ngezingane zakhe.  Yizona ezilahlekelwe wunembeza 


zabona ukuthi lapha koMkhulu yisenkundleni yazo yombango.
	


	2.10 Lapha sithola uMgidi exoxa nebandla lakhe.  Bakuphi laba abaxoxayo?

2.11 Bhala amagama abalingiswa abayisithupha ababe sebeyiziboshwa phambi kwenkosi nebandla layo.

2.12 Inkosi ithi abasuselweni laba balingiswa phambi kwayo?

2.13 UMzwezwe ubathelelani ngentelezi?

2.14 Babezobulawa kanjani laba ababoshiwe?

2.15 Yini ukudonsa ngendlebe?

2.16 Waphazanyiswa yini umshado wenkosi?  Bhala amaphuzu AMABILI.

AMAMAKI ESIQEPHU B ESEWONKE:
	(2)

(6)

(2)

(2)

(2)

(2)

(4)

[40]


	ISIQEPHU C

IZINKONDLO

UMBUZO 3

IMVUBELO – A.M. MAPHUMULO
	


	Funda lezi zinkondlo bese uphendula imibuzo elandelayo:
	


	Inkondlo A:
	


	Kawuvalelisanga ngani?

Khubalo lini elakuhungula?

Lowo mkhunkul’ uqalekisiwe phakade,
3

Ngokwehlukanisa izimbali zendalo,

Ezatshalwa nguSomandl’ endulo,

Yena ngesinwe wazibethela.


6

Uma-ke Nokwethaba

Usekulo mhlab’ ophendukayo,

Ngicel’ ungandizi futhi,


9

Hlala laph’ ukhona.

Mina ngenyukel’ esibhakabhakeni,

Ngiwulind’ uphenduke uze,


12

Uvele wen’ oligugu kimi.
	


	3.1 Bhala ngesakhiwo samabinza ale nkondlo.

3.2 Onjani umhlaba ophendukayo?

3.3 Bhala ukwenzasilwane okusebinzeni 2.

3.4 Umlobi uyokwenzani esibhakabhakeni?
	(4)

(2)

(2)

(2)


	3.5 Qedela ngegama elifanele:

3.5.1
Elinye igama elisho umkhunkuli u _____.


3.5.2
Umuntu oyigugu kuwena umuntu o _____.


3.5.3
Uma usebenzisa ikhubalo usuke usebenzisa u _____.


3.5.4
Igama likaSomandla lisho u _____.


3.5.5
Ukuvalelisa kusho ukusuka u _____.
	(2)

(2)

(2)

(2)

(2)


	Inkondlo B:
	


	Sibonda sikaZulu

Umfanekiso wakho ufanekisa isintu,

Usiba lwakho lusibikela izimfihlakalo.

Ngibona lolu phahlakazi olukugqolozele,

Ngishaywa uvalo ngezifiso ezingafezekanga,

Ngilahlekelwa yithemba ngentshisekelo yekusasa,


5

Ikusasa eliyizifiso zentokomalo kaZulu.

Lolu phahla lungilethela usizi nomunyu

Umunyu ongilethela uhlevane novalo.

Nginamahloni okukubheka, ngokwehluleka ngiyisehluleki,

Ngiyesaba ngehlazo ohlezi kulo,




10

Izifiso zekusasa zihlanekezelekile zehluleka,

Izilokotho ngoZulu zehlulekile zehluka.

Seswele amandla mntakaNdaba ngasibonga,

Seswele imilomo mntakaSenzangakhona ngasiyathopha,

Sibonga inkuthalo yobunye owayihlwanyela,



15

Sibonga ubuntu nobumbano owalwakhayo,

Uma kubalwa izizwe siyabalwa,

Inhlonipho yakho yasipha ukuhlonishwa.

L.A. Mathenjwa
	


	3.6
Ikhuluma ngani indikimba yale nkondlo?

3.7
Shono izinto ezimbili imbongi emkhumbuza zona lowo ekhuluma naye.

3.8 Zisuke zinjani izifiso uma zihlanekezelekile.

3.9 Yini izilokotho?

3.10 Imbongi ijabhiswa yini?

3.11 Onjani umuntu ohloniphayo?

3.12 Uma sikhuluma ngengaphandle lenkondlo sisuke sikhuluma ngani?  Isho kube KUNE.

AMAMAKI ESIQEPHU C ESEWONKE:
	(2)

(2)

(2)

(2)

(2)

(2)

(8)

[40]


	ISIQEPHU D

IZINDABA EZIMFISHANE

UMLABALABA – O.E.H NXUMALO

UMBUZO 4
	


	Funda lezi zigatshana bese uphendula imibuzo elandelayo:
	


	Isiqephu A:
	


	Namuhla yisonto elikhulu lapha eNqoleni.  Sebeyanyakaza lapha ekhaya kwaNgema.  Kuyagqigqizelwa.  Uyedwa nje umuntu ozithele ngabandayo.  NguBongani, indodana endala yalapha ekhaya.  Sebemncenge baze badela abazali kodwa kuvele kufane nokuthi bathela amanzi edadeni nje.  Sengathi kukhona ifu nje elilengela phezu kwakhe.  Libuye limuthi ngci kube sengathi akasaboni lutho, akasezwa lutho.  Livele lidume nje ikhanda.

Asukume kancane, ahambahambe aze ayophuma ngesango.  Amehlo alokhu ethe njo phansi.  Nanguya eyoqoshama ngaphansi komuthi laphaya ngasemfuleni.  Amehlo ahlale emanzini acwebezelayo ashelela emadwaleni aze ayongena ekhwanini laphaya mazansana.

“Ayajabula amanzi ngenkululeko”, kuvungama uBongani ethatha itshana elijikijela esizibeni esingaleya kwedwala.  Amanzi laphaya athi uma ehlangana nokushisa kwedwala kube sengathi ayashunqa kusuke okusamlalamvubu ophakamayo, uphakame uze uphele emehlweni.  Amehlo kaBongani ayawulandela manje lo mlalamvubu, kuze kube sengathi kwakheka umfanekiso womuntu.  Hha, nguNomagoli!  Uyagqama lo mfanekiso kuthi lapho sekungathi uzobambeka, uhlakazeke, uphelele emoyeni.  Asigoqe isandla abesesivulile uBongani, anikine ikhanda.  Aqalaze ukuthi akabonwa muntu yini.  Cha akukho muntu.

Iyezwakala insimbi le esontweni.  Isibelesele ngokunye manje.  Nqe, nqe, nqe.  Nampaya abantu sebephakamisa izinyawo laphaya endleleni eqonde esontweni.  Anikine ikhanda uBongani:
	


	4.1 Banyakaziswa yini lapha kwaNgema?

4.2 Bhala elinye igama elisho ukugqigqizela.

4.3 Kungani uBongani ezithela ngabandayo?

4.4 Ingabe umbhali umethule kahle yini umlingiswa oqavile?  Yebo noma Cha?  Sekela impendulo yakho ngamaphuzu amabili.

4.5 UBongani wasuka ekhaya wayaphi?

4.6 Yini umlalamvubu?

4.7 Okabani lo mfanekiso obonwa nguBongani?

4.8 Kusho ukuthini ukuphakamisa izinyawo?

4.9 Ake uchaze ngamaphuzu amabili ukuthi uBongani ungumlingiswa onjani?
	(2)

(2)

(2)

(5)

(1)

(2)

(1)

(1)

(4)


	Isiqephu B:
	


	Ikubuyekeze konke lokhu ingqondo.  Ibuyekeze nemizuzu enzima engangisuke sengihlele ngayo ukuthi ngizomtshela konke okusenhliziyweni yami uThembisile.  Konke lokho kwakuvele kubhidlizwe luvalo.  Kwakunzima kakhulu ukutshela uThembisile ngothando enganginalo.  Lolu valo lwalubangwa yilobu bungani bethu obukhulu.

Ngizwe ngiphazanyiswa nguNomkhosi:  “Kawusho Ndumiso, uthi kangenzenjani nje nempela uma wena wenzenje?”  Ibuye ingqondo ekuntwayizeni.  Ngibheke phansi umzuzwana,  Ngizophendula ngithini kuNomkhosi?  Aphinde abuze uNomkhosi.  Izwi lakhe selinomunyu.  Kufanele kodwa.

Ngizame ukumchazela:  “Kahle phela Thembi …! Ngibambe umlomo.  Avele adinde isililo uNomkhosi.  Kudume ikhanda kimi.  Kakusho lutho kodwa, kungcono khona ukuthi ngivele ngimtshele iqiniso uNomkhosi.  Kuzomlethela inkululeko lokho.  Uma ngimfihlela kuzosuke kungihluphe lokho ngoba unembeza uzolokhu ungiququda.  Ngizovele ngimtshele ukuthi kungcono sehlukane ngoba inhliziyo yami isalokhu inamathele kuThembisile.

Esule izinyembezi.  Angigqolozele:  “Ngubani lona ongibiza ngaye Ndumiso?  Ungenzelani kodwa isilima?  Kawusangifuni yini Ndumiso?  Pho kawuvele ngani ungitshele ukuthi seluphelile ngoba sekukhona othandana naye, ongcono?”

Ngizame ukumchazela.  “Kakukho muntu omunye esengithandana naye Nomkhosi.  Ngiqinisile.”

“Pho ngubani loThembi ongibiza ngaye?”
	


	4.10 Usho ngani uNomkhosi ukuthi uNdumiso umenza isilima?

4.11
Umlobi ubengafanele ukusebenzisa igama lesilima.  Yiliphi igama elingcono obekufanele ukuthi alisebenzise?
	(2)

(2)


	4.12
Usuke enzani umuntu uma embancaza?

4.13 Uthanda bani uNdumiso phakathi kukaThembisile noNomkhosi?  Sekela impendulo yakho ngamaphuzu amabili.

4.14 Wayeyibone kuphi le ntokazi?

4.15 Ake usho ngamaphuzu amabili ukuthi uNomkhosi wagcina ngokwenzenjani?

4.16 Isifundisani le ndaba?  Sekela impendulo yakho.

AMAMAKI ESIQEPHU D ESEWONKE: 
	(2)

(5)

(1)

(4)

(4)

[40]


	ISIQEPHU E

UBUCIKO BOMLOMO

INKOSI YINKOSI  NGABANTU  – C.T. MSIMANG

UMBUZO 5
	


	Funda lezi ziqeshana bese uphendula imbuzo elandelayo:
	


	Isiqephu A:
	


	Uma kukhona okunye laba bantu asebekwenzile emphakathini nakho kuzophawulwa kwelulwe lezi zibongo ezichaza ngobunjalo kuphela.  Kokunye sekungagcina sekuyinkondlo ende nje bo (praise-poem)!  Izibongo ezinde yilezo zamakhosi.  Sekuvamile ukuba kuthi lapho kuxoxwa ngezibongo abaningi bacabange ngezibongo zamakhosi kube sengathi wukuphela kwezibongo kanti cha.  Akubongwa makhosi odwa, noma ngubani angabongwa.  Eqinisweni nje akubongwa abantu bodwa, kubongwa ngisho izilwane ngisho nezinto ezingaphili imbala.  Namuhla nje izinsizwa nabanumzane babonga izimoto zabo zodumo kanti sithe sikhula thina izinsizwa nabanumzane babe bebonga amahhashi abo, izingqathavumane ezisika ukhasi ngomtelebhelo.

Izibongo (ikakhulukazi ezamakhosi) zithathwa njengobunkondlo obuseqophelweni elikhulu kakhulu kumaZulu.  Lokho kwenziwa wukuthi amakhosi ayeba namaciko awo ahlala komkhulu, umsebenzi wawo kube wukubonga amakhosi.  Lezi zimbongi zaziye zikhombise ikhono elikhulu ekukhethweni kwezifenqo ezofaniswa nazo inkosi.  Futhi lezi zibongo zazakhiwa ngesu elithile ukuze zikhumbuleke kalula.  Kwakusetshenziswa amasu esakhiwo afana nokuphindaphinda imisindo ethile kudaleke impindwa, ukuxhumanisa, ufanamqondo, ufanamsindo, imvumelwanosiqalo, njll.  Lapha sizoninika izibonelo ezimbalwa zezibongo zabantu abagcina sebengothulasizwe emlandweni wakwaZulu.  Abantu abanikela ngezimpilo zabo ekusimamiseni umbuso wawoPhunga noMageba.  Ukuze zizwakale kahle izibongo zabo, sizolandelisa ngesahluko esizochaza ngomlando wabo.  Ngabe sisho obani phela singasasho bona oNgqengelele kaMvulane, uMdlaka kaNcidi, oNdlela kaSompisi, noMnyamana kaNgqengelele!
	


	5.1 Ziyini izibongo?

5.2 Izibongo ezinde ezawobani?

5.3 Bhala kube kune okungaqanjelwa izibongo.

5.4 Ubani oqamba izibongo zenkosi?

5.5 Ngobani laba ababizwa ngoThulasizwe?

5.6
Nikeza amagama ezihlabani EZINE ezisendabeni.
	(2)

(2)

(8)

(2)

(2)

(4)


Isiqephu B:

	AbakwaZwane

Nsele kaLindamkhonto!

Mthanti!

Nduna ngokuthwal’isala sensele!

3

UNsele kangakanani,

Ngoba nasothini lomkhont’ angahlala,

Nin’enadlel’ encazeni’



6

Nin’ eniphakel’ umyeni odengeleni,

Ngoba ningabenkosi.

Zikode kaNdabansele



9

Mabhayi kawalingani

Nawangaphansi nawangaphezulu
	


	5.7 
AbakwaZwane abakwabani?

5.8 
Uthini ngemigqa yaleli binza?  Yisho okubili.
5.9 
UNsele wayezalwa ubani?

5.10 Bhala impikisamqondo esemgqeni 11.

5.11 Yisho isingathekiso esikulesi siqeshana.

5.12 Yini induna?

5.13 Khetha uhlobo lwesifengqo kubakaki:

5.13.1
   Ngoba nasothini lomkhonto angahlala (isingathekiso, ihaba, isenzasamuntu).

5.13.2
   Mabhayi kawalingani (isihlonipho, isingathekiso, isenzasasilwane).

AMAMAKI ESIQEPHU E ESEWONKE:
	(2)

(4)

(2)

(2)

(2)

(2)

(3)

(3)

[40]


	AMAMAKI ESEWONKE:
	80





























P.T.O.


